
1 AZTERTUTAKO EREMU GEOGRAFIKOA

Azterketak Euskal Autonomia Erkidegoa eta Nafarroako Foru Erkidegoa osorik hartzen
ditu, baita Kantabriako ekialdea, Burgos eta Errioxako ipar-ekialdea eta Ipar Euskal
Herriaren zati handi bat. Plubiometria modu egokian adierazi ahal izateko eremuaren
mugaldean Soria, Zaragoza, Huesca eta Biarnoko zenbait estazio erabili dira.

2 ANALISI SINOPTIKOA

Eurite mardulak eman zituen egoera honen jatorria Suedia hegoaldean Jet-Stream (edo
zorrotada korrontearen) zirkulaziotik erauzitako aire-masa hotz batean aurkitzen da.
Hauxe, 1 irudian ikus dezakegu, bertan azaleko isobarak eta 500 hPa-eko mailan
isohipsak eta tenperatura adierazten direlarik, 2009ko irailaren 13 eta 14ean. Goi-Mailetan
Isolaturiko Depresio (GMID edo DANA gazteleraz) bat eratu zela esan daiteke, une
batzuetan azalean ere depresio-gune txiki batzuk sortu baziren ere.

Aldi berean antizikloi indartsu bat britainiar irletan kokatuta dago eta Azore irletako presio
altuko gunearen sendotzearen ondorioz, iparekialde/hegomendebalde norabideko ardatza
duen presio altuko gune luzanga eratzen da. Era berean, Europako gainerako lurretan
egoera barometriko nahasia dugu, han eta hemen depresio-gune batzuk nabari direlarik.
Goi geruzetan ere egoera nahasia da nagusi.

1 irudia: Penintsula iberiarra eragingo duen GMIDaren sorrera

Oraintsu hizpide izandako aire-masa isolatu hori, azkar batean, penintsula iberiarrerantz
mugitzen da britainiar irletako presio altuko gunearen ekialdetik. 14. eguneko 0 UTC
orduetan Alemaniako hegoaldean dugu, jada.

2 irudian, irailaren 15a eta 20aren bitarteko bilakaera ageri da, bi egunok barne.
Aipatutako mugimenduak hurrengo egunotan dirau. GMID-ak Frantziako erdialdea
igarotzen du 15eko 00 orduetan eta herri honetako mendebal itsasertza harrapatzen du
beste 24 orduko epean.

Hilak 17an, penintsula gainean kokatzen da eta bertan gelditzen dela esan daiteke.
Ohikoa denez, GMID-en dinamikaren berezkoak diren noraezeko mugimenduak gertatu

